
ᐅᐡᑭ ᐊᐊᐧᔑᐡ ᐅᒣᒋᑲᐦᐃᑯᐃᐧᐣ ᒥᓇ ᑭᑕᐊᐧᔑᔑᑦ: 
ᒥᓄᔭᐃᐧ ᐅᐡᑭ ᐃᐧᒋᐦᐃᑯᐃᐧᐣ ᐅᑲᐃᐧᒋᐦᐃᑯᐃᐧᐣ ᒋᒥᓄᔭᐨ ᐅᐱᒪᑎᓯᐃᐧᓂᐠ 
 

ᐃᐧᐸᐨ ᑲᒥᑭᑲᑌᓂᐠ ᐁᑭᑭᐡᑲᑯᐨ ᐊᑯᓯᐃᐧᐣ ᐃᐧᐸᐨ ᑕᑭᐊᓂ ᓇᑕᐃᐧᐦᐊᑲᓄ 
ᐁᑲᐧ ᑭᐣ ᑲᐅᐡᑭ ᓇᐣᑕ ᑲᐃᐧᔭᓂᐅᐡᑭ ᐅᓂᑭᐦᐃᑯᒪᐃᐧᔭᐣ, ᓇᐱᐨ ᑭᑭᒋᓀᑕᒥᐦᐃᑯᐣ ᒋᒥᓄᔭᐨ ᑭᑕᐊᐧᔑᔑᑦ. ᐊᓇᐃᐧᐣ ᑫᑲᐟ ᑲᑭᓇ 
ᐅᐡᑲᐊᐧᔑᔕᐠ ᐃᔑᓇᑯᓯᐊᐧᐠ ᐁᒥᓄᔭᐊᐧᐨ ᑲᐃᐡᑲᐧᓂᑕᐃᐧᑭᐊᐧᐨ, ᔕᑯᐨ ᓂᓂᒋᔭᐊᐧᐠ ᒋᐊᓂ ᐊᑯᓯᐊᐧᐨ ᑭᐡᐱᐣ ᑭᑭᐡᑲᑯᐊᐧᑫᐧᐣ 
ᐊᑯᓯᐃᐧᓂ ᐁᑲ ᑭᑫᒋᑲᑌᓂᐠ ᒥᓇ ᐁᑲ ᐃᐧᐸᐨ ᓇᑕᐃᐧᐦᐊᑲᓄᐊᐧᐨ. ᑫᑐᑕᒪᐣ ᒋᐃᐧᒋᐦᐊᐨ ᒋᐊᓂᒥᓄᔭᐊᐧᐨ ᑭᑕᐊᐧᔑᔑᑦ, 
ᑭᑐᐡᑭᐊᐊᐧᔑᔑᑦ - ᒥᓇ ᐱᑯ ᑲᑭᓇ ᐅᐡᑲᐊᐧᔑᔕᐠ ᐅᒪ ᐅᐣᑌᕑᐃᔪ - ᐊᔭᒪᑲᓂ ᒋᑭᒣᒋᑲᐦᐃᑕᐧ ᒪᐊᐧᐨ ᑲᔭᓂᒪᓂᐠ 
ᐃᓇᐱᓀᐃᐧᓇᐣ. ᐅᓀᐧᓂᐊᐧᐣ ᐊᑯᓯᐃᐧᓇᐣ ᐃᒪ ᓇᐣᑕ 225 ᐅᐡᑲᐊᐧᔑᔕᐠ ᒪᒪᐤ 143,000 ᑲᓂᑕᐃᐧᑭᐊᐧᐨ ᐅᐣᑌᕑᐃᔪ ᑕᓱᔭᑭ. 
ᐃᓇᐧᑌ ᐅᐁᐧ ᒣᒋᑲᐦᐃᑯᐃᐧᐣ ᐃᐧᐸᐨ ᒋᑭᑫᑕᑲᐧᓂᐠ ᐊᔭᑫᐧᐣ ᐊᑯᓯᐃᐧᓂ - ᐃᐧᐸᐨ ᑕᐡ ᒋᑭᐊᓂᒪᒋ ᓇᑕᐃᐧᐦᐊᑲᓄᐨ ᒥᓇ 
ᒋᑭᐊᓂᒥᓄᔭᐨ.    

ᐁᑲᐧ ᐅᐁᐧ ᐅᐡᑲᐊᐧᔑᔑᐃᐧ ᒣᒋᑲᐦᐃᑯᐃᐧᐣ ᑲᐃᐧᐣ ᐊᐃᐧᔭ ᐃᓇᑯᓇᓯᐣ ᒋᐅᑕᐱᓇᐠ. ᐃᓇᐧᑌ ᐱᑯ ᒋᑭᐅᒋ ᐃᐧᒋᐦᐃᑯᐊᐧᐨ ᑲᑭᓇ 
ᐊᐊᐧᔑᔕᐠ ᒥᓇ ᔑᑭᒥᐧᐁᓇᓄᐊᐧᐣ ᒋᐅᑕᐱᓂᑲᑌᐠ. ᑭᐣ ᑕᐡ ᑲᐅᓀᑕᐣ ᒋᐅᑕᐱᓇᒪᐣ ᓇᐣᑕ ᒋᐊᓀᐧᑕᒪᐣ ᐅᐁᐧ ᐅᐡᑲᐊᐧᔑᐡ 
ᐅᒣᒋᑲᐦᐃᑯᐃᐧᐣ ᒋᔑᒣᒋᑲᐦᐃᐨ ᑭᑕᐊᐧᔑᔑᑦ. ᑭᔭᑦ ᑭᑕᐊᓂᒧᑕᒪᐊᐧ ᐅᐁᐧ ᐅᒋ ᑭᒪᐡᑭᑭᐃᐧᓂᑦ, ᑲᐅᑕᐱᓇᐊᐧᓱᑕᒪᑫᐨ ᒥᓇ ᑯᑕᑭᔭᐠ 
ᒪᐡᑭᑭᐃᐧ ᐊᓄᑭᓇᑲᐣ. ᒥᐁᑕ ᐅᒪ ᑫᑭᐅᒋ ᑭᑫᒋᑲᑌᓂᐠ ᐊᐊᐧᔑᔕᐠ ᑭᑭᐡᑲᑯᐊᐧᑫᐧᐣ ᐅᐁᐧᓂ ᐊᑯᓯᐃᐧᓂ ᑭᐡᐱᐣ ᓂᔭᑲᓇ ᒣᒋᑲᐦᐃᑕᐧ 
ᐁᑲ ᒋᔭᓂ ᓂᓇᒥᐦᐃᑯᐊᐧᐨ ᑲᔭᓂᒪᑭᐣ ᐃᓇᐱᓀᐃᐧᓇᐣ.    

ᒥᐢᑕᐦᐃ ᐃᐧᒋᐦᐃᐁᐧᒪᑲᐣ ᐅᐁᐧ ᒣᒋᑲᐦᐃᑯᐃᐧᐣ 

ᒥᑕᐡ ᐁᑐᒋᑲᑌᐠ ᒣᒋᑲᐦᐃᑯᐃᐧᐣ, ᑭᑕᐊᐧᔑᔑᑦ ᐅᒥᐢᑯ ᐸᑭ ᐅᒍᑕᐸᓂᑲᑌᓂ. ᒥᑕᐡ ᐊᐱ ᐁᔑᐅᑕᐱᓂᑲᑌᓂᐠ 24 – 48 ᑕᓱᐊᐧᑲᓭ 
ᑲᐃᐡᑲᐧᓂᑕᐃᐧᑭᐨ ᐅᑐᑕᓂᐠ ᐁᐅᒋᐃᐧᑯᐢᑫᐧᐦᐃᑲᑌᓂᐠ ᒥᓇ ᐃᒪ ᐯᐸᓄᐠ ᐃᔑᐊᒋᑲᑌᓂᐠ. ᑲᐱᒋᓂᔕᐦᐊᒪᑯ ᒪᓯᓇᐦᐃᑲᐣ 
ᒋᐃᐧᑕᒪᑯᔭᐣ ᐊᔑᐨ ᑭᑭᓇᐊᐧᑕᑭᑕᓱᐣ. ᐅᐁᐧ ᐊᑭᑕᓱᐣ ᐃᓇᐸᑕᐣ ᒋᐅᒋᐃᐧᑯᐱᒋᑲᑌᓂᐠ ᑭᑕᐊᐧᔑᔑᑦ ᐅᒣᒋᑲᐦᐃᑯᐃᐧᐣ. ᐅᐁᐧ 
ᒣᒋᑲᐦᐃᑯᐃᐧᐣ ᑕᓂᔑᓂᔕᐦᐃᑲᑌ ᐅᐣᑌᕑᐃᔪ ᐅᐡᑲᐊᐧᔑᔕᐠ ᐅᒣᒋᑲᐦᐃᑯᐃᐧᓂᐊᐧ (NSO) ᐁᑲᐧ ᒥᐦᐃᒪ ᐁᑕᔑ ᓇᓇᑲᒋᒋᑲᑌᐠ 
ᒋᔭᒪᑲᓄᑫᐧᐣ ᐃᓇᐱᓀᐃᐧᓇᐣ ᐊᔑᐨ ᐅᓀᐧᓂᐊᐧᐣ:  

• ᑲᐅᒋᒪᒪᐃᐧ ᐅᔑᐦᐅᒪᑲᑭᐣ ᐃᓇᐱᓀᐃᐧᓇᐣ 
• ᒥᔭᐃᐧᐠ ᑲᐅᒋᒪᒋᐁᐧᐸᐦᐃᑫᒪᑲᐠ ᑲᐃᔑᐊᑯᓯᓇᓂᐊᐧᐠ 
• ᓂᓇᒪᑲᒥᐢᑫᐧᓭᐊᐧᐱᓀᐃᐧᐣ (SCD) 
• ᐁᑲ ᐊᑭᑭᐊᐧᐳ ᐁᑭᐅᔑᒋᑫᓭᐠ (CF) 
• ᐁᑲ ᑲᐊᓄᑭᒪᑲᐠ ᑲᐅᒋᐃᐧᒋᐦᐃᑎᓱᒪᑲᐠ ᒥᔭᐤ (SCID) 

ᐁᑲᐧ ᒥᓇ ᐅᐡᑲᐊᐧᔑᔕᐠ ᒣᒋᑲᐦᐊᐊᐧᐠ ᑭᒋ ᐅᑌᐦᐁᐊᐱᓀᐃᐧᓂ (CCHD). ᐊᒋᓇ ᐃᓯᓭ ᒥᓇ ᑲᐃᐧᐣ ᒋᐃᐧᓴᑲᐦᐅᑯᐨ ᑲᒣᒋᑲᒋᑲᑌᓂᐠ 
ᐅᐸᑲᐦᐅᑯᐃᐧᐣ ᑲᐅᒋ ᑎᐸᐸᒋᑲᑌᓂᐠ ᒥᓂᑯᐠ ᐁᔭᒪᑲᓂᐠ ᐸᑭᑕᓇᒧᐃᐧᐣ ᑭᑕᐊᐧᔑᔑᑦ ᐅᒥᐢᑭᐧᑲᐠ. ᔐᒪᐠ ᑕᓇᑲᐧᓂᐠ ᐊᓂᐣ 
ᐁᔑᓇᑲᐧᓂᐠ.  

ᐅᐣᑌᕑᐃᔪ ᐅᐡᑲᐊᐧᔑᔕᐠ ᐅᒣᒋᑲᐦᐃᑯᐃᐧᓂᐊᐧ (NSO) ᐁᑲᐧ ᐊᔑᐨ ᐅᐣᑌᕑᐃᔪ ᐅᐡᑲᐊᐧᔑᔑᐃᐧ ᐅᓯᑌᐃᐧ ᐃᐧᒋᐦᐃᐁᐧᐃᐧᓂᐠ 
ᐅᒋᐸᑭᑎᓂᑲᑌ ᒣᒋᑲᐦᐃᑯᐃᐧᐣ ᒪᐡᑯᐨ ᐁᑲ ᒋᐊᓂᐅᓯᑌᐊᐧᐨ ᐁᒣᒋᑲᐦᐃᑕᐧ ᐅᐡᑲᐊᐧᔑᔕᐠ. ᐅᐁᐧ ᒣᒋᑲᐦᐃᑯᐃᐧᐣ ᐸᑭᑎᓂᑲᑌ ᐊᐱ 
ᐅᓂᑭᐦᐃᑯᒪ ᓇᐣᑕ ᐅᑲᓇᐁᐧᓂᒪᐊᐧᓱ ᓇᑯᒧᐨ ᒋᒣᒋᑲᐦᐃᒥᐨ ᐅᑕᔭᓇᐣ. 

ᑲᓂᐱᑌᐱᐦᐃᑲᑌᑭᐣ ᐃᓇᐱᓀᐃᐧᓇᐣ ᐊᔭᐊᐧᐣ ᐃᒪ NSO ᒪᒪᑕᐊᐧᐱᑯᐠ ᐅᒪ: www.newbornscreening.on.ca

http://www.newbornscreening.on.ca

ᑲᑭᐃᔑᓇᑲᐧᓂᐠ ᐅᒣᒋᑲᐦᐃᑯᐃᐧᓇᐣ: ᓂᓂᒋᓇᑯᓯ ᒥᓇ ᑲᐃᐧᐣ ᓇᐱᐨ ᓂᓂᒋᓇᑯᓯ 

ᑲᑭᐃᔑᓇᐧᑲᓂᐠ ᐅᒣᒋᑲᐦᐃᑯᐃᐧᓇᐣ ᑕᓇᑲᐧᓂ ᑭᑕᐊᐧᔑᔑᑦ ᑭᐡᐱᐣ ᓂᓂᒋᓇᑯᓯᑫᐧᐣ ᓇᐣᑕ ᑲᐃᐧᐣ ᓇᐱᐨ ᓂᓂᒋᓇᑯᓯᑫᐧᐣ 
ᑲᑭᒣᒋᑲᐦᐃᐨ ᐃᓀᐧᓂᐊᐧᐣ ᐃᓇᐱᓀᐃᐧᓇᐣ, ᔕᑯᐨ ᑲᐃᐧᐣ ᒋᔑᐃᐧᒋᑫᒪᑲᑭᐣ ᐁᐦᐊ ᒥᓇ ᑲᐃᐧᐣ ᐃᒪ ᒣᒋᑲᐦᐃᑯᐃᐧᓂ (ᑐᑲᐣ 
ᑲᐃᐧᒋᑫᒪᑲᐠ ᐁᓇᐱᓀᐨ). ᑭᐡᐱᐣ ᑭᑕᐊᐧᔑᔑᑦ ᐊᓂᐊᑯᓯᐨ ᐃᓇᐱᓀᐃᐧᓂ, ᑭᑕᐊᐧᔑᔑᑦ ᐅᒪᐡᑭᑭᐧᐃᓂᒪᐣ ᐅᑕᑭᐊᓂ ᐅᓇᑐᐣ ᑲᐧᔭᐠ 
ᑲᐅᒋᑭᑫᒋᑫᒪᑲᓂᐠ ᒪᔭᑦ ᐁᓇᐱᓀᑫᐧᐣ. ᑭᑫᑕᐣ ᒥᓇ ᐅᐡᑲᐊᐧᔑᐡ ᐅᒣᒋᑲᐦᐃᑯᐃᐧᐣ ᑲᐃᐧᐣ ᑲᑭᓇ ᑭᒋᐃᓇᐱᓀᐃᐧᓇᐣ ᒋᒣᒋᑲᐦᐊᑲᓄᐨ. 

ᐁᑲ ᓇᐣᑕ ᑲᐃᔑᓇᑲᐧᓂᐠ ᐅᒣᒋᑲᐦᐃᑯᐃᐧᐣ ᐃᔑᐃᐧᒋᑫᒪᑲᓂ ᑭᑕᐊᐧᔑᔑᑦ ᐃᓀᐧᓂᐊᐧᐣ ᐯᔑᐠ ᐃᓇᐱᓀᐃᐧᓇᐣ ᓇᐱᐨ ᐸᑭ 
ᐁᔑᓇᑲᐧᓂᐠ ᒋᐅᒋ ᓂᓂᒋᔭᐨ ᐁᑲᐧ ᑲᐃᐧᐣ ᒥᓇᐊᐧ ᑕᒣᒋᑲᐦᐊᓯᐣ. ᐊᐊᐧᔑᒣ 99% ᐊᐊᐧᔑᔕᐠ ᑲᒣᒋᑲᐦᐃᑕᐧ ᑲᐃᐧᐣ ᓇᐣᑕ 
ᒋᔑᓇᑲᐧᓂᐠ ᐅᒣᒋᑲᐦᐃᑯᐃᐧᓂᐊᐧ. 

ᓇᐣᑕ ᑲᐃᔑᓇᑲᐧᓂᐠ ᐅᒣᒋᑲᐦᐃᑯᐃᐧᐣ ᐃᔑᐃᐧᒋᑫᒪᑲᓂ ᑭᑕᐊᐧᔑᔑᑦ ᐃᓀᐧᓂᐊᐧᐣ ᐯᔑᐠ ᐃᓇᐱᓀᐃᐧᓇᐣ ᓇᐊᐧᐨ ᐁᐅᒋ 
ᓂᓂᒋᔭᐨ ᐁᐃᓇᐱᓀᐨ ᒥᓇ ᒋᓇᐱ ᒣᒋᑲᐦᐃᐨ. ᑲᐃᐧᐣ ᑕᐡ ᐃᐧᐣ ᑫᒋᓇᐨ ᒋᐊᔭᑫᐧᐣ ᐃᓇᐱᓀᐃᐧᓂ. ᐁᑲᐧ ᑕᐡ ᐅᐣᑌᕑᐃᔪ 
ᐅᐡᑲᐊᐧᔑᔕᐠ ᐅᒣᒋᑲᐦᐃᑯᐃᐧᓂᐊᐧ (NSO) ᒪᐡᑭᑭᐃᐧᓂᐊᐧᐠ ᑕᐃᑭᑐᐊᐧᐠ ᒋᒣᒋᑲᐦᐃᑯᐨ ᑭᒋᒪᐡᑭᑭᐃᐧᓂᐊᐧᐣ. ᑲᐱᐃᐧᑕᒪᐃᐧᐠ 
ᑭᒪᐡᑭᑭᐃᐧᓂᑦ (HCP) ᓇᐣᑕ ᑭᒋᒪᐡᑭᑭᐃᐧᓂ ᑭᐡᐱᐣ ᑭᑕᐊᐧᔑᔑᑦ ᓇᐣᑕ ᐃᔑᓇᑲᐧᓂᐠ ᐅᒣᒋᑲᐦᐃᑯᐃᐧᐣ. ᑭᐡᐱᐣ ᑭᑕᐊᐧᔑᔑᑦ 
ᑲᑭᒣᒋᑲᐦᐃᑯᐨ ᑭᒋᒪᐡᑭᑭᐃᐧᓂᐊᐧᐣ ᑕᓀᑕᒥᐦᐃᑯᐨ ᑭᑕᐊᐧᔑᔑᑦ ᑲᑭᒣᒋᑲᐦᐃᐨ ᑭᒋ ᐅᑌᐦᐁᐊᐱᓀᐃᐧᐣ (CCHD) ᑲᑭᐃᔑᓇᑲᐧᓂᐠ, 
ᐅᑲᐅᓇᑐᐣ ᒥᓇᐊᐧ ᒋᑭᐁᐧ ᒣᒋᑲᐦᐃᐨ.      

ᒪᐡᑯᐨ ᑲᐃᑯ ᒥᓇᐊᐧ ᒋᐱᒋᐃᐧᓇᐨ ᑭᑕᐊᐧᔑᔑᑦ ᒥᓇᐊᐧ ᒋᒣᒋᑲᐦᐃᐨ. ᐁᑲᐧ ᐃᐁᐧ ᑫᑭᐅᒋᑐᑕᐊᐧᑲᓄᐨ ᑭᐡᐱᐣ: 

• ᑭᑕᐊᐧᔑᔑᑦ ᓂᐢᑕᑦ ᐁᑭᐅᑕᐱᓂᑲᑌᓂᐠ ᐅᒥᐢᑯ ᐁᒪᐧᔦ 24 ᐊᐧᑲᓭ ᐃᐡᑲᐧᓂᑕᐃᐧᑭᐨ 
• ᐁᐧᓴ ᐸᑭ ᐁᑕ ᐁᑭᑕᐱᓂᑲᑌᓂᐠ ᐅᒥᐢᑯ 
• ᐁᑭᓄᑌ ᑫᑌᓯᓂᐠ ᐅᒥᐢᑯ ᑲᐃᐡᑲᐧᐅᑕᐱᓂᑲᑌᓂᐠ 

ᐊᑯᓯᐃᐧᑲᒥᑯᐠ ᓇᐣᑕ ᑲᐅᑕᐱᓇᐊᐧᓱᑕᒪᑫᐨ ᑲᐱᐃᐧᑕᒪᐃᐧᐠ ᑭᐡᐱᐣ ᓇᑕᐁᐧᑕᑲᐧᓂᐠ ᒥᓇᐊᐧ ᒋᐅᑕᐱᓂᑲᑌᓂᐠ ᐅᒥᐢᑯ. ᑭᒋᓀᑕᑲᐧᐣ 
ᐃᐧᐸᐨ ᒋᓇᐱ ᐅᑕᐱᓂᑲᑌᓂᐠ ᐅᒥᐢᑯ ᑭᑕᐊᐧᔑᔑᑦ ᒋᐅᒋ ᐃᐧᒋᐦᐃᑯᐨ ᐅᒣᒋᑲᐦᐃᑯᐃᐧᐣ. ᑲᓇᑕᐁᐧᑕᑲᐧᓂᐠ ᒥᓇᐊᐧ ᒋᐅᑕᐱᓂᑲᑌᓂᐠ 
ᐅᒥᐢᑯ ᑲᐃᐧᐣ ᐃᐧᐣ ᑲᐃᓀᑕᓯᐣ ᓇᐣᑕ ᐁᔑᔭᐨ ᑭᑕᐊᐧᔑᔑᑦ. 

ᐊᑎᐟ ᐊᐊᐧᔑᔕᐠ ᓇᑕᐁᐧᑕᑲᐧᓂ ᒋᓇᐱ ᐅᑕᐱᓂᑲᑌᓂᐠ ᐅᒥᐢᑯ ᑲᐅᒋᒣᒋᑲᒋᑲᑌᓂᐠ ᑭᒋ ᐅᑌᐦᐁᐊᐱᓀᐃᐧᓂ ᐁᑲ ᐁᑭᐅᒋ 
ᑭᔑᒣᒋᑲᒋᑲᑌᓂᐠ. ᑭᐡᐱᐣ ᑕᐡ ᑭᑕᐊᐧᔑᔑᑦ ᐁᑲ ᐁᑭᐅᒋ ᑭᔑᒣᒋᑲᒋᑲᑌᓂᐠ, ᑲᐱᑲᓄᓂᐠ ᑭᒪᐡᑭᑭᐃᐧᓂᑦ ᓇᐣᑕ ᐊᑯᓯᐃᐧᑲᒥᑯᐠ 
ᑲᑭᑕᔑ ᐅᑕᐱᓂᑲᑌᓂᐠ ᐅᒥᐢᑯ ᐊᓂᐣ ᒥᓇᐊᐧ ᑫᓂᑐᑕᐊᐧᑲᓄᐨ.   

ᐊᓂᐣ ᑲᑭᐃᔑᓇᑲᐧᓂᐠ ᐅᒣᒋᑲᐦᐃᑯᐃᐧᐣ ᐃᔑᓂᔕᐦᐃᑲᑌᓂ ᐊᑯᓯᐃᐧᑲᒥᑯᐠ ᓇᐣᑕ ᒪᐡᑭᑭᐃᐧᓂ ᑲᑭᐅᑕᐱᓇᐠ ᐅᒥᐢᑯ ᑭᑕᐊᐧᔑᔑᒪᐣ, 
ᓇᐣᑕ ᒪᓯᓇᐦᐃᑲᓇᐣ ᑲᐅᒋᐱᒧᑌᑭᐣ ᓇᐣᑕ ᒪᒪᑕᐊᐧᐱᑯᐠ ᐃᒪ ᒋᐅᒋᐱᒋᒥᔕᐦᐃᑲᑌᑭᐣ ᐅᐣᑌᕑᐃᔪ ᒣᒋᑲᐦᐃᑯᐃᐧᐣ ᐃᐧᑕᒪᑫᐃᐧᓇᐣ 
ᑲᐃᔑᑲᓇᐁᐧᑕᑲᐧᑭᐣ ᐱᐊᐧᐱᑯᐠ (OLIS). ᑭᑕᐊᐧᔑᔑᑦ ᐅᒪᐡᑭᑭᐃᐧᓂᒪᐣ ᒪᐡᑯᐨ ᑫᐃᐧᐣ ᐅᑲᑭᐅᒋᐃᐧᑯᐱᑐᐣ ᑲᑭᐃᔑᓇᑲᐧᓂᐠ 
ᐅᒣᒋᑲᐦᐃᑯᐃᐧᐣ ᐃᒪ ᐱᐊᐧᐱᑯᐠ. ᒪᐡᑭᑭᐃᐧᓂ ᑲᐃᐧᐣ ᐅᒥᓇᓯᐣ ᐅᓂᑭᐦᐃᑯᒪᐣ ᓇᐣᑕ ᐅᑲᓇᐁᐧᓂᒪᐊᐧᓱᐣ ᑲᑭᐃᔑᓇᑲᐧᓂᐠ 
ᐅᒣᒋᑲᐦᐃᑯᐃᐧᐣ.  

ᑯᑕᑭᔭᐣ ᓇᐦ ᐃᓇᐱᓀᐃᐧᓇᐣ ᑕᐅᒋᐊᐧᐸᒋᑲᑌᐊᐧᐣ ᐅᒪ ᒣᒋᑲᐦᐃᑯᐃᐧᓂᐠ?  

ᐁᐡᑲᑦ ᐅᒪ ᒣᒋᑲᐦᐃᑯᐃᐧᓂᐠ ᑕᑭᐅᒋᓇᑲᐧᓂ ᐁᔭᐨ ᐃᓇᐱᓀᐃᐧᓂ ᐁᑲ ᐃᐧᐣ ᐃᐁᐧᓂ ᑲᑭᒣᒋᑲᒋᑲᑌᓂᑭᐸᐣ. ᑭᐡᐱᐣ ᑕᐡ ᐸᑲᐣ 
ᑫᑯᓂ ᓇᑲᐧᓂᐠ, ᑭᒋᒪᐡᑭᑭᐃᐧᓂ ᑲᐊᔭᒥᐦᐃᐠ. ᑲᓇᓇᑐᓂᑲᑌᑭᐣ ᐊᑎᐟ ᐃᓇᐱᓀᐃᐧᓇᐣ ᒪᐡᑯᐨ ᑕᑭᐅᒋ ᓇᑲᐧᓂ ᑭᐡᐱᐣ ᑭᑕᐊᐧᔑᔑᑦ 
ᑭᑭᐡᑲᑯᑫᐧᐣ ᑫᑯᓂ (ᑐᑲᐣ ᐁᑭ ᑭᑭᓂᑕᐃᐧᑭᐨ). ᐊᐊᐧᔑᔕᐠ ᑲᑭᑭᐡᑲᑯᐊᐧᐨ ᑫᑯᓂ ᑲᐃᐧᐣ ᓇᐣᑕ ᒋᔑᔭᐊᐧᐨ ᒥᓇ ᑲᐃᐧᐣ 
ᑕᓇᑕᐃᐧᐦᐊᓯᐊᐧᐠ. ᑲᒥᓂᑯ ᓇᑕᐁᐧᑕᒪᐣ ᐅᒣᒋᑲᐦᐃᑯᐃᐧᐣ ᑲᑭᓇᑲᐧᓂᐠ ᐁᑭᑭᐡᑲᑯᐨ ᑫᑯᓂ. ᐃᐧᑕᒪᑫᐃᐧᐣ ᐊᔭᒪᑲᐣ ᑫᑭᐅᑎᓇᒪᐣ 
ᐅᐣᑌᕑᐃᔪ ᐅᐡᑲᐊᐧᔑᔕᐠ ᐅᒣᒋᑲᐦᐃᑯᐃᐧᓂᐊᐧ ᒪᒪᑕᐊᐧᐱᑯᐠ - ᓇᐣᑕ ᑲᑫᐧᒋᑦ ᑭᑕᐊᐧᔑᔑᑦ ᐅᒪᐡᑭᑭᐃᐧᓂᒪᐣ.    

ᑲᐧᔭᐠ ᑲᓇᐁᐧᑕᑲᐧᓂ ᑭᑕᐊᐧᔑᔑᑦ ᐅᑎᐸᒋᒥᑯᐃᐧᐣ 

ᐅᐣᑌᕑᐃᔪ ᐅᐡᑲᐊᐧᔑᔕᐠ ᐅᒣᒋᑲᐦᐃᑯᐃᐧᓂᐊᐧ (NSO) ᑲᐧᔭᐠ ᐅᑲᓇᐁᐧᑕᓇᐊᐧ ᑭᑕᐊᐧᔑᔑᑦ ᑲᑭᐅᑕᓂᐱᑲᑌᓂᐠ ᐅᒥᐢᑯ ᒥᓇ 
ᐅᑎᐸᒋᒥᑯᐃᐧᐣ, ᒥᓇ ᐅᐱᒥᓂᔕᐦᐊᓇᐊᐧ ᑲᐃᓇᑌᓂᐠ ᐅᓇᑯᓂᑲᓇᐣ ᑲᐅᑕᐱᓇᒧᐊᐧᐨ ᑲᒣᒋᑲᑐᐊᐧᐨ ᒥᓇ ᑲᐃᓇᐸᒋᑐᐊᐧᐨ. 
ᐅᑕᑭᐃᓇᐸᒋᑐᓇᐊᐧ ᐃᒪ ᒥᓄᔭᐃᐧ ᐃᐧᒋᐦᐃᐁᐧᐃᐧᓂᐠ, ᑫᐅᒋᐃᐧᒋᒋᑲᑌᐠ ᐊᑯᓯᐸᒥᐦᐃᐁᐧᐃᐧᐣ ᒥᓇ ᓇᓇᑕᐃᐧᑭᑫᒋᑫᐃᐧᓂᐠ. ᑎᐱᓇᐁᐧ 
ᒥᓄᔭᐃᐧ ᑎᐸᒋᒥᑯᐃᐧᐣ (PHI) ᐅᑐᒋᒪᒪᐃᐧ ᐊᐸᒋᑐᓇᐊᐧ ᐊᑯᓯᐃᐧ ᐊᓄᑭᓇᑲᓇᐠ ᑲᐊᓄᑲᑕᒧᐊᐧᐨ ᐅᐡᑲᐊᐧᔑᔑᐃᐧ 
ᒣᒋᑲᐦᐃᐁᐧᐃᐧᓂᐠ ᒥᓇ ᑲᓂᐃᐧᒋᑫᒪᑲᓂᐠ ᐁᓇᐱᓀᐨ ᑫᒋᓇᐨ ᑭᑕᐊᐧᔑᔑᑦ ᒋᓂᐃᐧᒋᐦᐃᐨ ᒥᓇ ᒋᐊᔭᑲᐃᐧ ᒣᒋᑲᐦᐃᐨ. ᐁᑲᐧ ᒥᓇ 
PHI ᐃᔑᐊᒋᑲᑌᐊᐧᐣ ᐃᐧᑕᒪᑫᐃᐧᓇᐣ ᑲᐃᔑᑲᓇᐁᐧᑕᑲᐧᑭᐣ ᐱᐊᐧᐱᑯᐠ (OLIS). ᑭᐡᐱᐣ ᐁᑲ ᓇᑕᐁᐧᑕᒪᐣ ᒋᐊᐧᐸᒋᑲᑌᑭᐣ 
ᐅᑎᐸᒋᒥᑯᐃᐧᐣ, ᐃᐧᑕᒪᐤ ᑭᒪᐡᑭᑭᐃᐧᓂᑦ ᓇᐣᑕ ᒥᓇ ᐃᔑᑭᑐᐣ NSO.  

ᐊᐱ ᐅᒣᒋᑲᐦᐃᑯᐃᐧᐣ ᑭᑭᔑᒋᑲᑌᓂᐠ, ᑭᑕᐊᐧᔑᔑᑦ ᐅᒥᐢᑯ ᑲᑭᐊᐸᑕᓂᐠ ᑲᑭᒣᒋᑲᒋᑲᑌᓂᐠ ᑕᑲᓇᐁᐧᒋᑲᑌᓂ ᑲᐃᔑᑎᐸᒋᒥᐨ. ᐁᑲᐧ 
19 ᑕᓱᐊᐦᑭᐃᐧᐣ ᑕᐱᒥᑲᓇᐁᐧᒋᑲᑌᓂ ᐁᑲᐧ ᐊᐱᐣ ᑕᓂᔑᐊᐧᓇᒋᒋᑲᑌᓂ. ᑲᓇᐁᐧᒋᑲᑌᐊᐧᐣ ᒋᐅᒋ ᐊᐸᑕᑭᐣ ᐃᒪ ᑲᒣᒋᑲᐦᐃᑕᐧ 
ᐅᐡᑲᐊᐧᔑᔕᐠ. ᒥᐦᐅᒪ ᑫᑭᐅᒋᐃᐧᒋᐦᐃᑯᐨ ᑭᑕᐊᐧᔑᔑᑦ ᒥᓇ ᑲᑭᓇ ᐊᐊᐧᔑᔕᐠ ᐅᒪ ᐅᐣᑌᕑᐃᔪ. ᐁᑲᐧ ᒥᓇ ᑯᑕᐠ ᐃᓀᑫ 
ᑫᑭᐃᔑᐊᐸᑕᑭᐸᐣ ᐅᓯᑌᐃᐧ ᒣᒋᑲᐦᐃᑯᐃᐧᓂᐠ ᑲᐊᓄᑲᑕᒧᐊᐧᐨ ᐅᐣᑌᕑᐃᔪ ᐅᐡᑲᐊᐧᔑᔑᐃᐧ ᐅᓯᑌᐃᐧ ᐃᐧᒋᐦᐃᐁᐧᐃᐧᓂᐠ. ᒥᑕᐡ ᐁᑕ 
ᑫᑭᑐᒋᑲᑌᐠ ᑭᐣ ᐃᑭᑐᔭᐣ. ᑭᑕᐊᐧᔑᔑᑦ ᐅᒣᒋᑲᐦᐃᑯᐃᐧᐣ ᑕᑭᓇᑕᐁᐧᒋᑲᑌᓂ ᐁᐧᑎ ᐊᓂᓂᑲᐣ ᐅᒪᐡᑭᑭᐃᐧᓂᒪᐣ ᒋᐅᑕᐱᓇᒥᓂᐨ 
ᐅᒥᐢᑯ. ᑲᑲᓇᐁᐧᒋᑲᑌᓂᐠ ᐅᒥᐢᑯ ᑕᐊᔭᒪᑲᓂ ᒋᐅᒋ ᐊᐸᑕᓂᐠ ᑭᐡᐱᐣ ᓇᑕᐁᐧᑕᑲᐧᓂᐠ. ᒪᐡᑯᐨ ᒥᓇ ᐃᒪ ᑕᑭᐃᓇᐸᑕᓂᐸᐣ 
ᑲᑲᓇᐁᐧᑕᑲᐧᓂᐠ ᐅᒥᐢᑯ ᐸᑲᐣ ᓇᓇᑕᐃᐧᑭᑫᒋᑫᑲᒥᑯᐣ ᑭᐡᐱᐣ ᓇᑕᐁᐧᑕᒪᐣ, ᑲᐅᒋᐅᔑᒋᑲᑌᑭᐣ ᐅᐡᑭ ᓇᓇᑕᐃᐧᑭᑫᒋᑲᓇᐣ ᓇᐣᑕ 
ᑲᒥᓄᓭᑭᐣ, ᐃᒪ ᒥᓇ ᑲᐃᔑᐊᐸᑕᑭᐣ ᐅᓇᑯᓂᑫᐃᐧᓂᐠ ᓇᐣᑕ ᐅᓇᑯᓂᑫᐃᐧᓂᐠ ᑲᐅᒋᓇᑐᑕᒪᑲᓄᐊᐧᐠ, ᒥᓇ ᓇᓇᑕᐃᐧᑭᑫᒋᑫᐃᐧᐣ 
ᑲᑭᐅᒋᔕᐳᓂᑲᑌᐠ ᓇᓇᑕᐃᐧᑭᑫᒋᑫᐃᐧ ᐊᓄᑭᐃᐧᓂᐠ. ᐅᓀᐧᓂᐊᐧᐣ ᑭᑕᐊᐧᔑᔑᑦ ᐅᑎᐸᒋᒥᑯᐃᐧᐣ ᑲᑭᒣᒋᑲᐦᐃᐨ ᐊᐱ ᑲᐅᐡᑭᓂᑕᐃᐧᑭᐨ 
ᒥᐁᑕ ᑫᑭᐊᐧᐸᑕᐦᐃᐊᐧᓄᐊᐧᐠ ᑭᐣ ᐸᓂᒪ ᓇᑯᒧᔭᐣ ᒋᒪᓯᓇᐦᐃᑫᔭᐣ ᓇᐣᑕ ᒥᓇ ᐱᓇᑕᐁᐧᒋᑲᑌᐠ.   

ᑭᐡᐱᐣ ᐁᑲ ᓇᑕᐁᐧᑕᒪᐣ ᑭᑕᐊᐧᔑᔑᑦ ᐅᒣᒋᑲᐦᐃᑯᐃᐧᐣ ᒋᑲᓇᐁᐧᑕᑲᐧᓂᐠ, ᑲᑭᐃᔑ ᑲᑫᐧᑌᐧ ᐅᐣᑌᕑᐃᔪ ᐅᐡᑲᐊᐧᔑᔕᐠ 
ᐅᒣᒋᑲᐦᐃᑯᐃᐧᓂᐊᐧ (NSO) ᒋᓂᔑᐊᐧᓇᒋᒋᑲᑌᐠ ᓇᐣᑕ ᒋᒥᓂᑯᔭᐣ. ᐊᐊᐧᔑᒣ ᐃᐧᑭᑫᑕᒪᐣ ᐅᐁᐧ ᑲᑭᑲᓄᓇᐠ NSO.  

ᑭᔭᐱᐨ ᐃᐧᑭᑫᑕᒪᐣ 

ᑭᐡᐱᐣ ᑫᑯᐣ ᐃᐧᑲᑫᐧᑌᐧᔭᐣ ᐅᐁᐧ ᐅᒋ ᐅᐡᑲᐊᐧᔑᐡ ᐅᒣᒋᑲᐦᐃᑯᐃᐧᐣ ᐅᒪ ᐅᐣᑌᕑᐃᔪ, ᐊᔭᒥᐦᐃ ᑭᒪᐡᑭᑭᐃᐧᓂᑦ ᓇᐣᑕ ᐃᔑᑭᑐᐣ 
ᐅᐣᑌᕑᐃᔪ ᐅᐡᑲᐊᐧᔑᔕᐠ ᐅᒣᒋᑲᐦᐃᑯᐃᐧᓂᐊᐧ.  

ᒪᒪᑕᐊᐧᐱᐠ 
www.newbornscreening.on.ca
ᑭᑐᐃᐧᐣ 
Toll Free: 1-877-NBS-8330 
(1-877-627-8330) 
8:00 AM – 16:00 PM 
ᒪᒪᑕᐊᐧᐱᐠ ᒪᓯᓇᐦᐊᒪᑐᐃᐧᐣ 
NSO@cheo.on.ca
ᒪᓯᓇᐦᐊᒪᑐᐃᐧᐣ 
Newborn Screening Ontario 
Children’s Hospital of Eastern Ontario 
415 Smyth Road 
Ottawa, Ontario K1H 8M8 
ᒪᒪᑕᐊᐧᐱᐠ ᒪᓯᓇᑌᓯᒋᑲᐣ 
Youtube.com/user/NBSOntario
ᒪᒪᑕᐊᐧᐱᑯᐠ ᐃᐧᑕᒪᑫᐃᐧᐣ 
@NBS_Ontario

